
“PËR MIRATIMIN E UDHËRRËFYESIT PËR ARRITJEN E OBJEKTIVAVE TË ZHVILLIMIT TË QËNDRUESHËM 2026-2030”
  
I. QËLLIMI I PROJEKVENDIMIT DHE OBJEKTIVAT QË SYNOHEN TË ARRIHEN
Projektvendimi “Për miratimin e Udhërrëfyesit për arritjen e Objektivave të Zhvillimit të Qëndrueshëm 2026-2030” synon të miratojë një dokument strategjik të rëndësishëm, i cili orienton përpjekjet kombëtare drejt përmbushjes së Agjendës 2030 për Zhvillim të Qëndrueshëm.

[bookmark: _GoBack]Qëllimi kryesor i këtij projektvendimi është miratimi i një dokumenti strategjik orientues, i cili përcakton drejtimet kryesore për arritjen e OZHQ-ve në Shqipëri, nëpërmjet një qasjeje të integruar që ndërlidh prioritetet kombëtare (SKZHIE 2030) me procesin e integrimit evropian dhe me kuadrin ndërkombëtar të zhvillimit të qëndrueshëm. Udhërrëfyesi synon të përmirësojë koordinimin ndërinstitucional, të forcojë planifikimin e bazuar në evidencë dhe të mundësojë përcaktimin e synimeve të matshme për vitin 2030, në funksion të rritjes së efektivitetit të politikave publike.

Kushtetuta e Republikës së Shqipërisë, në nenin 100, pika 1, i ngarkon Këshillit të Ministrave detyrën për të përcaktuar drejtimet kryesore të politikës së përgjithshme shtetërore.

Në këtë kuadër, hartimi dhe paraqitja për miratim e këtij Udhërrëfyesi mbështetet në një bazë të konsoliduar institucionale të ngritur për zbatimin e Agjendës 2030. Me Urdhrin e Kryeministrit nr. 28, datë 13.3.2023, është ngritur Komiteti Ndërministror për Arritjen e Objektivave të Zhvillimit të Qëndrueshëm. Në vijim, me Urdhrin nr. 76, datë 27.6.2023, është ngritur grupi ndërinstitucional i punës për përgatitjen e Udhërrëfyesit, i cili ka bashkërenduar procesin teknik të hartimit të tij, duke siguruar përputhshmërinë/linjëzimin me Strategjinë Kombëtare për Zhvillim dhe Integrim Evropian 2022-2030 dhe dokumentet e tjera strategjike sektoriale dhe ndërsektoriale.

Projektvendimi parashikon miratimin e Udhërrëfyesit për arritjen e OZHQ-ve si një dokument strategjik orientues në nivel kombëtar, i cili përmban analizën e progresit të deritanishëm të Shqipërisë në zbatimin e Agjendës 2030, si dhe përcaktimin e synimeve të matshme për një pjesë të treguesve globalë deri në vitin 2030.

Dokumenti përcakton objektivat dhe treguesit për arritjen e OZHQ-ve deri në vitin 2030, duke i integruar ato me kuadrin ekzistues strategjik dhe duke orientuar ndërhyrjet prioritare për zbatimin e tyre. Gjithashtu, ai përcakton përgjegjësitë institucionale për zbatimin e masave, afatet përkatëse kohore, si dhe mekanizmat për monitorimin dhe raportimin e progresit. Një element i rëndësishëm i përmbajtjes së tij është edhe vlerësimi i përgjithshëm financiar për arritjen e objektivave të përcaktuara.

Ky projektvendim është në përputhje të plotë me:
· Strategjinë Kombëtare për Zhvillim dhe Integrim Evropian 2022-2030
· Agjendën e Integrimit Evropian të vendit  
· Rezolutën e Kombeve të Bashkuara për Agjendën 2030 për Zhvillim të Qëndrueshëm;
· Kuadrin e Bashkëpunimit për Zhvillim të Qëndrueshëm ndërmjet Republikës së Shqipërisë dhe Organizatës së Kombeve të Bashkuara 2022–2026
· Kuadrin strategjik kombëtar sektorial dhe ndërsektorial.
Hartimi i Udhërrëfyesit është realizuar nëpërmjet një procesi gjithëpërfshirës dhe ndërinstitucional, të koordinuar nga Agjencia Shtetërore e Programimit Strategjik dhe Koordinimit të Ndihmës (SASPAC), në bashkëpunim të ngushtë me ministritë e linjës dhe institucionet përkatëse.

Procesi ka përfshirë analizën e të dhënave kombëtare dhe ndërkombëtare, vlerësimin e progresit të deritanishëm në arritjen e OZHQ-ve, si dhe përdorimin e metodologjive të miratuara për përcaktimin e treguesve dhe synimeve përkatëse. Gjithashtu, janë zhvilluar konsultime me partnerët për zhvillim, përfshirë sistemin e Kombeve të Bashkuara, si dhe me aktorë të tjerë të interesuar, në përputhje me kuadrin institucional të ngritur për këtë qëllim.
Dokumenti i Udhërrëfyesit për arritjen e Objektivave të Zhvillimit të Qëndrueshëm përmban seksione të rëndësishme, të cilat mund të përshkruhen në vija të përgjithshme si më poshtë:

· Përmbledhja ekzekutive paraqet në mënyrë të përmbledhur qëllimin e dokumentit, bazën ligjore dhe referenciale mbi të cilën është hartuar, si dhe kuadrin e përgjithshëm strategjik që orienton zbatimin e Objektivave të Zhvillimit të Qëndrueshëm në Shqipëri. 
· Hyrja përshkruan kontekstin e përgjithshëm të zbatimit të Agjendës 2030 në Shqipëri, duke reflektuar angazhimin institucional të vendit, ndërlidhjen me procesin e integrimit evropian, si dhe kuadrin strategjik kombëtar, veçanërisht Strategjinë Kombëtare për Zhvillim dhe Integrim Evropian 2030 dhe strategjitë sektoriale dhe ndërsektoriale. Në këtë pjesë trajtohen gjithashtu sfidat kryesore zhvillimore dhe faktorët që ndikojnë në progresin e OZHQ-ve. 
· Seksioni vijues paraqet analizën e progresit të Shqipërisë në arritjen e Objektivave të Zhvillimit të Qëndrueshëm, bazuar në të dhënat kombëtare dhe ndërkombëtare, duke identifikuar fushat ku është shënuar progres i qëndrueshëm, si dhe ato ku mbeten sfida për t’u adresuar në periudhën në vijim. 
· Në vijim, dokumenti përqendrohet në përcaktimin e synimeve të matshme për vitin 2030 për treguesit e OZHQ-ve, në përputhje me metodologjitë ndërkombëtare dhe dokumentet strategjike kombëtare, duke mundësuar një planifikim më të qartë dhe të orientuar drejt rezultateve. 
· Një pjesë e rëndësishme e dokumentit trajton ndërlidhjen ndërmjet Objektivave të Zhvillimit të Qëndrueshëm, kuadrit strategjik kombëtar dhe procesit të integrimit evropian, duke evidentuar kontributin e reformave dhe politikave sektoriale në arritjen e OZHQ-ve. 
· Dokumenti identifikon gjithashtu prioritetet kryesore të zhvillimit në funksion të përshpejtimit të progresit drejt vitit 2030, duke reflektuar nevojat sektoriale dhe ndërsektoriale të vendit, si dhe fushat ku kërkohet ndërhyrje më e fokusuar. 
· Në të përfshihet edhe një vlerësim i përgjithshëm financiar për arritjen e synimeve të përcaktuara, duke ofruar një panoramë orientuese mbi nevojat për financim dhe lidhjen e tyre me instrumentet ekzistuese të planifikimit buxhetor dhe mbështetjen e partnerëve për zhvillim. 
· Në përfundim, dokumenti përcakton përgjegjësitë institucionale, afatet kohore për zbatimin e masave dhe mekanizmat e monitorimit dhe raportimit të progresit, në funksion të rritjes së transparencës dhe llogaridhënies në zbatimin e Agjendës 2030.
· Nevoja për miratimin e një Udhërrëfyesi për arritjen e Objektivave të Zhvillimit të Qëndrueshëm (OZHQ) 
Miratimi i këtij projektvendimi është i nevojshëm për të siguruar një qasje të koordinuar dhe të integruar në zbatimin e OZHQ-ve, duke shmangur fragmentarizimin e politikave dhe mbivendosjen e proceseve planifikuese.
Udhërrëfyesi shërben si një instrument kyç për operacionalizimin e angazhimeve të Shqipërisë në kuadër të Agjendës 2030, duke mundësuar harmonizimin e tyre me prioritetet kombëtare dhe me kërkesat e procesit të integrimit evropian. Në të njëjtën kohë, ai kontribuon në përmirësimin e efikasitetit në përdorimin e burimeve publike dhe në rritjen e transparencës dhe llogaridhënies në zbatimin e politikave.
II. VLERËSIMI I PROJEKVENDIMIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Projektakti është në përputhje të plotë me prioritetet kombëtare, integrimin në Bashkimin Evropian dhe angazhimet ndërkombëtare për zhvillimin e qëndrueshëm dhe Agjendën 2030 të OKB-së. 
Projektakti është parashikuar në programin e përgjithshëm analitik të projektakteve të Këshillit të Ministrave, për vitin 2026 (PPAP 2026). 


III. ARGUMENTIMI I PROJEKVENDIMIT LIDHUR ME PËRPARËSITË, PROBLEMATIKAT, EFEKTET E PRITSHME
Udhërrëfyesi për arritjen e Objektivave të Zhvillimit të Qëndrueshëm 2026-2030 përbën një instrument të rëndësishëm strategjik, i cili krijon një kornizë të integruar për orientimin e politikave publike drejt përmbushjes së Agjendës 2030 dhe forcimit të ndërlidhjes ndërmjet planifikimit strategjik dhe zbatimit të politikave sektoriale.
Në këtë kuadër, dokumenti adreson nevojën për një qasje të koordinuar dhe të harmonizuar ndërinstitucionale, duke marrë në konsideratë se gjatë periudhës së zbatimit mund të lindin prioritete të reja zhvillimore, të cilat kërkojnë vlerësim dhe përshtatje të vazhdueshme të politikave dhe masave, në përputhje me dinamikat ekonomike, sociale dhe mjedisore të vendit.
Udhërrëfyesi është i ndërtuar në përputhje të plotë me kuadrin strategjik kombëtar, veçanërisht me Strategjinë Kombëtare për Zhvillim dhe Integrim Evropian 2022–2030 (SKZHIE), si dhe me dokumentet sektoriale dhe ndërsektoriale, duke reflektuar një qasje të integruar për adresimin e prioriteteve afatshkurtra, afatmesme dhe afatgjata të zhvillimit. Në këtë kontekst, dokumenti kontribuon në avancimin e reformave kyçe të vendit, përfshirë ato që lidhen me procesin e integrimit evropian, forcimin e shtetit të së drejtës, zhvillimin ekonomik, mbrojtjen sociale dhe tranzicionin e gjelbër.
Në funksion të përshpejtimit të progresit drejt arritjes së OZHQ-ve, Udhërrëfyesi identifikon dhe adreson një sërë prioritetesh ndërsektoriale, të cilat përfshijnë, ndër të tjera, integrimin evropian, digjitalizimin, forcimin e qeverisjes dhe luftën kundër korrupsionit, zhvillimin e qëndrueshëm të bujqësisë, turizmit dhe energjisë, si dhe përmirësimin e kapitalit njerëzor dhe përfshirjes sociale.
Një rëndësi e veçantë i kushtohet ndërlidhjes së OZHQ-ve me instrumentet financiare dhe programet mbështetëse të Bashkimit Evropian dhe partnerëve për zhvillim, përfshirë programet IPA dhe iniciativat rajonale, të cilat synojnë mbështetjen e reformave dhe investimeve në sektorët prioritarë. Në këtë kuadër, theksohet edhe roli i iniciativave të Bashkimit Evropian për përshpejtimin e rritjes ekonomike në rajon, si një mundësi për të rritur efektivitetin e ndërhyrjeve zhvillimore në vend.
Gjithashtu, dokumenti reflekton rëndësinë e integrimit të inovacionit dhe teknologjisë në proceset e politikëbërjes dhe zbatimit, si një element kyç për modernizimin e administratës publike dhe rritjen e eficiencës së shërbimeve publike.
Në aspektin e problematikave, evidentohen sfida që lidhen me disponueshmërinë dhe cilësinë e të dhënave për një pjesë të treguesve të OZHQ-ve, nevojën për forcimin e koordinimit ndërinstitucional, si dhe kërkesat për burime financiare dhe njerëzore për zbatimin efektiv të masave të parashikuara. Në këtë drejtim, Udhërrëfyesi synon të përmirësojë mekanizmat e monitorimit dhe raportimit, si dhe të orientojë përdorimin më efikas të burimeve në funksion të arritjes së rezultateve të matshme.
Efektet e pritshme nga miratimi dhe zbatimi i Udhërrëfyesit lidhen me përmirësimin e koordinimit të politikave publike, rritjen e eficiencës në përdorimin e burimeve, forcimin e mekanizmave të llogaridhënies dhe transparencës, si dhe përshpejtimin e progresit të Shqipërisë drejt arritjes së Objektivave të Zhvillimit të Qëndrueshëm deri në vitin 2030.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektvendimi është hartuar në mbështetje të nenit 100  të Kushtetutës.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKTET NORMATIVE)

Projektvendimi nuk synon përafrimin me Acquis të BE-së.
VI. PËRMBLEDHJE SHPJEGUESE E PËRMBAJTJES SË PROJEKVENDIMIT
Projektvendimi i paraqitur për shqyrtim, në linja të përgjithshme përmban: 
· Qëllimet dhe objektivat që synohen të arrihen
· Baza ligjore dhe referenciale
· Nevoja për miratimin e këtij Udhërrëfyesi
· Procesin e hartimit të Udhërrëfyesit
· Ndërlidhja me prioritetet kombëtare dhe angazhimet ndërkombëtare

VII. INSTITUCIONET DHE ORGANET QË NGARKOHEN PËR ZBATIMIN E VENDIMIT
Për zbatimin e vendimit ngarkohen Agjencia Shtetërore e Programimit Strategjik dhe Koordinimit të Ndihmës, Komiteti Ndërministror  i OZHQ-ve, ministritë e linjës dhe institucionet e tjera përgjegjëse të përcaktuara në udhërrëfyes që janë pjesë e procesit të arritjes së OZHQ-ve dhe të marrjes së masave për zbatimin e  Agjendës 2030 të OKB-së.  
VIII.  MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKVENDIMIT
Projektvendimi i paraqitur për shqyrtim është hartuar nga Agjencia Shtetërore e Programimit Strategjik dhe Koordinimit të Ndihmës në bashkëpunim me ministritë e linjës, INSTAT dhe institucione të tjera relevante. 
Projektvendimi i dërgohet për mendim Kryeministrisë, ministrive të linjës, dhe Institutit të Statistikave.


IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Ky projektvendim nuk ka efekte buxhetore shtesë. 


PROPOZUESI
ZËVENDËSKRYEMINISTRI
ALBANA KOÇIU

Relacion shpjegues për projektvendimin “Për miratimin e Udhërrëfyesit për arritjen e Objektivave të Zhvillimit të Qëndrueshëm 2026-2030”

